
YOSHLARNI IJTIMOIY HIMOYA QILISHNING INNOVATSION XUSUSIYATLARI 
  

Annotatsiya.  Maqolada yoshlarni ijtimoiy himoya qilish zarurati, ijtimoiy himoya yo‘nalishlari, davlat 
siyosatining innovatsion xususiyatlari bayon etilgan. 

Kalit so‘zlar: yoshlar, ijtimoiy himoya, davlat, siyosat, qonun, huquq, jamiyat, islohot.  

INNOVATIVE CHARACTERISTICS OF YOUTH SOCIAL PROTECTION 

Kirish. Dunyoda aholi soni ortib, globallashuv jarayonlari tezlashmoqda. “2 milliard 

nafardan”[1] ziyod yoshlarning zamonaviy jamiyatga integratsiyalashuvi hamda intellektual 

salohiyatining insoniyat taraqqiyotiga taʼsiri tahlil qilinsa, yoshlarni ijtimoiy himoya qilishning 

global va dolzarblik ahamiyati yanada ortadi. Bu borada BMT Bosh Assambleyasi tomonidan 

yoshlarga eʼtiborni kuchaytirish, ularni ijtimoiy himoya qilish global mavzu sifatida eʼtirof 

etilib, huquqiy-tashkiliy tartibi belgilangan. 

Mavzuning dolzarbligi va hozirgi holati. Yoshlarni ijtimoiy himoya qilishning 

metodologik jihatlarini tahlil qilish darkor. Yoshlarni zamonaviy jamiyatga 

integratsiyalashuviga, hayotda oʻz oʻrnini topishiga koʻmaklashish, qizgʻin hayotdan chetga 

chiqib qolishini oldini olish, ularni ijtimoiy himoya qilishning maqbul yechimini topishga 

taalluqli xalqaro huquq normalarini respublika qonunchiligiga implementatsiya qilish dolzarb 

masala. 

Oʻzbekistonda yoshlarni jismonan sogʻlom, maʼnan yetuk etib tarbiyalash siyosatning 

eng muhim masalasiga aylandi. Prezident Sh. Mirziyoev: – “...har qanday jamiyat taraqqiyotida 

uni kelajagini taʼminlaydigan yosh avlodning sogʻlom va barkamol boʻlib voyaga yetishi hal 

qiluvchi oʻrin tutadi. Shu sababli biz islohotlarimiz koʻlami va samarasini yanada oshirishda har 

tomonlama yetuk, zamonaviy bilim va hunarlarni puxta egallagan, azmu shijoatli, tashabbuskor 

yoshlarimizga tayanamiz”[2], deb taʼkidlaydi. 

Tajriba qismi (tadqiqotni amalga oshirish). Yoshlarni ijtimoiy himoya qilish 

davlatning strategik yoʻnalishiga, yaʼni demokratik, huquqiy davlat, adolatli fuqarolik jamiyatini 

shakllantirish bilan chambarchas bogʻliq. Shuningdek, yoshlarni ijtimoiy himoya qilinishi 

darajasi ushbu davlatda demokratik prinsiplarni amaliyotga qay darajada joriy etilishi, ijtimoiy 

institutlarning faolligi, qonun ustuvorligi va albatta jamiyat aʼzolarining iqtisodiy va maʼnaviy 

salohiyatiga ham bogʻliq. Bu nuqtai nazardan Oʻzbekistonda yoshlar himoyasi siyosatning bir 

boʻlagiga aylandi. 

Yoshlarni ijtimoiy himoya qilish – keng maʼnoda ijtimoiy himoya tizimini jahon ijtimoiy 

himoya makoni (oʻchogʻi)ga integratsiyalashuvi jarayonlarida asrlar davomida shakllanib 

kelgan milliy xususiyatlarga tayanib, yoshlarga barqaror makonni yaratib berish kontekstida 

qonunchilik va qonuniylik uygʻunligini taʼminlanishi; tor maʼnoda yoshlarni depressiya holatga 

tushib qolishdan himoyalash, kambagʻallik qurshovida qolgan qismini, shuningdek ularning 

marginal guruhini “statsionar” va maʼnaviy davolash, barqaror hayotga yoʻnaltirilgan 

siyosatdir. 

Oʻzbekistonda yoshlarni ijtimoiy himoya qilishning innovatsion yoʻnalishlari 

quyidagilarda oʻz aksini topgan: 

- - yoshlarni taʼlimning barcha turlaridan foydalanishiga yoʻl ochib berish; 

- yoshlarni maʼlum kasb-hunar egallash va foyda olishlariga sharoit yaratish; 

- yoshlarni bandligini taʼminlash, mehnat migratsiyasini tartibga solish; 

- — yoshlarni sogʻligini saqlash muammolarini yechimini topish, ona va bola himoyasi; 

- yoshlarni hayoti, turmush sifatini yaxshilash; 

- yoshlarga toza ekologik muhitda yashash huquqini taʼminlash, 

- madaniyat va sportni rivojlantirib, yoshlarni shugʻullanishlarini taʼminlash, 

iqtidorlarini namoyon etishlariga sharoit yaratish; 

- yoshlarni manzilli ijtimoiy himoya qilish; 

- yoshlarni uy-joy bilan taʼminlash, yoʻl qurilishi, obodonlashtirish, kommunal xoʻjalikni 

rivojlantirish; 

- ushbu sohalarda va yoshlar hayotida korrupsiyani oldini olish. 

Yoshlarni ijtimoiy himoya qilish – ijtimoiy himoyaning muhim tarkibiy qismi boʻlib, 

uning qay darajada amalga oshirilishi davlat tomonidan oʻrnatilgan tartib-taomillar asosida 

jamiyatdagi milliy, siyosiy, iqtisodiy, ijtimoiy, maʼnaviy yuksalish darajasi bilan bogʻliq. 

Jamiyatning intellektual salohiyati inson, ayniqsa yoshlar qadrini koʻtarishga, oliy qadriyat 

sifatida uning himoyasiga masʼuliyatni oshishiga olib keladi. 

Shuningdek, mamlakatdagi qonunchilikning rivojlanganlik darajasi va unda fuqarolik 

jamiyati institutlarining kafolati hamda ijobiy faoliyati ham yoshlarni ijtimoiy himoya qilish 

koʻlamini kengaytiradi. 

Oʻzbekistonda amalga oshirilayotgan islohotlarning huquqiy asoslari yuqoridagi barcha 

jarayonlarni oʻzida qamrab olgan. 

Yoshlarni jamiyatga ijtimoiylashuvi, uning bu jamiyatga daxldorlik hissini keltirib 

chiqaradi. Daxldorlik yoshlarning bolalikdan uzluksiz taʼlim-tarbiya, keng jamoatchilik taʼsiri 

hamda kuzatuvlar natijasida boyib, charxlanib boradi va ixtiyoriy ravishda aʼlo oʻqish, namunali 

xulq, tirishqoqlik, maqsad sari intilish kabi amaliyot bilan namoyon boʻladi. 

Davlatning innovatsion siyosatidan maqsad barcha sohalarni jadal rivojlanishga 

yoʻnaltirgan holda jamiyat hayotida barqarorlikni taʼminlashdan iborat boʻlishi kerak. 

Davlatning innovatsion siyosati – davlatning milliy hamda xalqaro innovatsion 

tajribalarni oʻrganish, mamlakatdagi mavjud iqtisodiy va ijtimoiy resurslardan unumli 

foydalanish, fan, texnologiya, innovatsion siyosatni uygʻunlikda rivojlanishini taʼminlash, 

jamiyatning intellekt qobiliyatini roʻyobga chiqarishga zamin hozirlash orqali uni yuksak 

taraqqiyot makoniga aylantirish maqsadida yangidan-yangi gʻoyalarni qonunchilikda joriy 

etish va shu asosda siyosiy, iqtisodiy, ijtimoiy hayotda ijobiy natija yaratish qobiliyatidir. 

Oʻzbekistonning huquqiy salohiyatini oʻrganish asnosida quyidagi fikrga kelindi. Davlat 

siyosatining innovatsion xususiyatlari – yoshlarni ijtimoiy himoya qilishda islohotchi vazifasini 

bajarib, implementatsiya qiluvchi, integratsiyalashtiruvchi, professionallik, funksionallik, 

uygʻunlashtiruvchi, tashkiliy-hududiy yondashuv, qonunchilik va qonuniylik prinsipini 

samaradorligini oshiruvchi, hisobdorlik, generatorlik, regulyatorlik, daʼvat qiluvchi, 

prognozlashtiruvchi, himoyalovchi, yaratuvchi-kashf qiluvchi, koʻmaklashuvchi, motivatsiya 

beruvchi, ragʻbatlantiruvchi, qoʻllab-quvvatlovchi, yuqori pogʻonaga koʻtaruvchi, tarbiyalovchi 

va boshqa vazifalarni bajarishda namoyon boʻladi. Masalan: 

- implementatsiya qiluvchi – yoshlarni ijtimoiy himoya qilishga oid xalqaro hujjatlarni 

Oʻzbekiston qonunchiligiga implementatsiya qilish; 

- integratsiyalashtiruvchi – xalqaro huquq normalari va rivojlangan davlatlar tajribasini 

oʻrganish orqali mamlakatimizda yoshlarni ijtimoiy himoya qilish tizimini jahon ijtimoiy 

himoya “oʻchogʻ”iga (makoniga) integratsiyalashuvini amalga oshirish; 

professionallik – mavjud asosiy qonun va qonunchilikni mukammalligini taʼminlovchi, 

(qonunchilik qanchalik mukammal boʻlsa, natijadorligi ham samarali boʻladi. Qonunchilik va 

qonuniylik ijtimoiy hayotning barcha jabhalarini qamrab olishi, noqonuniy harakatlarni oldi 

olinishiga yoʻl ochadi). 

funksionallik – qabul qilingan normalarni amaliyotga joriy etilishiga monitoring, tahlil 

qilish orqali kamchiliklarni bartaraf etish, masofadan boshqarish; 

- uygʻunlashtiruvchi – yoshlar manfaatlarini umummilliy manfaatlar bilan 

uygʻunlashtirish; 

tashkiliy-hududiy yondashuv – mamlakatni maʼmuriy-hududiy tuzilishiga asoslanib, 

“quyi organlarning yuqori organlarga boʻysunishi” tamoyili asosida qonuniylik darajasini 

aniqlash, kamchiliklarni bartaraf etish maqsadida chora-tadbirlar koʻrish; 

- yoshlarni ijtimoiy himoya qilish tizimida qonunchilik va qonuniylik prinsipini 

samaradorligini oshirishga daʼvat qiladi; 

hisobdorlik – demokratik davlatda saylov asosida davlat boshqaruv organlariga xalq 

tomonidan ishonch bildirilib saylangan nomzodlarni saylovchilarga hisob berish zarurati, 

saylovchilar tomonidan muddatidan oldin lavozimidan ozod etilish masʼuliyatini mavjudligi; 

- regulyatorlik – davlat innovatsion siyosatini amalga oshirish orqali yoshlarni ijtimoiy 

himoya qilish jarayoniga boshchilik qiladi, jamiyatning rivojlanish jarayonini oʻrganadi, 

islohotlarni tashkil etadi, zaruriy qonuniy hujjatlar qabul qilish asosida jamiyatni boshqaradi; 

- daʼvat qiluvchi – yoshlarni yorqin kelajakka daʼvat qiladi, davlat va nodavlat 

tashkilotlarini ijtimoiy sheriklik asosida yoshlarni “Oʻzbekistonni buguni va kelajagi tirgagi” 

boʻlishi uchun barcha chora-tadbirlarni koʻrishga, yoshlarni ijtimoiy himoya qilishga daʼvat 

etadi; 

- prognozlashtiruvchi — jamiyatning rivojlanishini qaysi bosqichini bosib oʻtayotgani, 

yoshlarning “demografik qiyofasi”, jamiyatning imkoniyatlari, globallashuv jarayonlarning 

jamiyatga taʼsiri masalasi va boshqalar prognozlashtirilib boriladi; 

- himoyalovchi – yoshlarni ijtimoiy himoya qilishning eng maqbul chora-tadbirlarini 

koʻradi (oilani sogʻlom turmush tarziga yoʻnaltirib, tugʻma nogironlikni oldi olinadi, kasb 

nogironligidan himoyalaydi, barqaror hayotga yoʻnaltiradi; 

- yaratuvchi, kashf qiluvchi – yangi innovatsion gʻoyalarni kashf qilgan holda yoshlarni 

ijtimoiy himoya qilish tizimini samaradorligini oshiradi; 

- koʻmaklashuvchi – yoshlarni jamiyatda yuksak axloqli, intellektual salohiyatli, maʼlum 

kasb egasi boʻlishi va boshqa iqtidorlarini namoyon qilib, jamiyatda oʻz oʻrnini topishiga 

koʻmaklashadi, shuningdek, bu sohada davlat va nodavlat notijorat tashkilotlari (NNT)ning 

faoliyatiga yoʻl ochadi, huquqlarini himoya qilinishiga koʻmaklashadi; 

- ragʻbatlantiruvchi – iqtidorli, fidoyi, faol, jasur, matonatli, intellektual salohiyatli 

yoshlarni ragʻbatlantirish orqali ularni yangidan yangi marralarni egallashlariga yoʻl ochadi, 

iqtidorli yoshlarni “namuna” sifatida koʻrsatib, boshqalarni ibrat olishiga yoʻnaltiradi, 

shuningdek, yoshlarni ijtimoiy himoya qilish jarayonidagi jonbozlik koʻrsatayotgan faollarni 

ham ragʻbatlantirib boriladi; 

- qoʻllab-quvvatlovchi – nafaqat iqtidorlarni qoʻllab-quvvatlaydi, balki ijtimoiy himoyaga 

oʻta muhtoj yoshlarni, yaʼni nogironligi borlarni, uyushmagan yoshlarni, xotin-qizlarni, voyaga 

yetmaganlarni qoʻllab-quvvatlaydi; 

- tarbiyalovchi – butun jamiyatni butun umr taʼlim olish prinsipi asosida “taʼlim-tarbiya 

uygʻunligini taʼminlash, bola, yoshlar tarbiyasiga barcha jamiyat aʼzolarini vazifalarini koʻrsatib 

berish, masʼuliyat bilan yondashishni nazorat qilish, “hech qaysi bola taʼlim-tarbiya doirasidan 

chetda qolmasin” shiori ostidagi tizimni rivojlantirish. 

- hamkorlik – davlatlararo hamda milliy NNTlar bilan davlatning ijtimoiy sheriklik 

asosidagi hamkorligi. 

Davlat siyosatining innovatsion xususiyatlari uning ichki va tashqi siyosatida namoyon 

boʻladi. Oʻzbekistonning ichki va tashqi siyosati Oʻzbekiston Respublikasi Konstitutsiyasi va 

uning asosida qabul qilingan konstitutsiyaviy qonunlar, qonunlar va normativ-huquqiy 

hujjatlar asosida amalga oshiriladi. Albatta, bu jarayonda qabul qilingan qonuniy hujjatlarning 

sifati va yoshlarni ijtimoiy himoya qilishga ijobiy taʼsiri katta ahamiyatga ega, yaʼni qonunchilik 

jarayonlarida qabul qilinayotgan qonuniy hujjatlarning sifatiga eʼtiborni kuchaytirish talab 

etiladi. Ikkinchidan, ularni amaliyotda toʻla qoʻllanilishi, yaʼni qonuniylik prinsipiga asoslanadi. 

Demak, yoshlarni ijtimoiy himoya qilishda davlat siyosatining innovatsion yondashuvi eng 

muhim ahamiyat kasb etadi. Davlat boshqaruvda bir necha qadam oldinda yurib, generatorlik 

vazifasini bajarishi, xalqaro tajribalarni oʻrganishi va jamiyat aʼzolaridan tushayotgan 

takliflarni roʻyobga chiqarishi zarur. Davlat boshqaruvida yoshlarni ijtimoiy himoya qilish 

masalasi doimo dolzarb boʻlib borishi, avvalo jamiyatni ijtimoiy himoya qilish, modernizatsiya 

qilish, xalqni har tomonlama yuqori pogʻonaga olib chiqish orqali tashkil etilayotgan oilalarni 

bardavomligini, sogʻlom muhitini taʼminlashga erishish, bu orqali dunyoga kelayotgan 

chaqaloqlarni “toza” muhitda ardoqlanib, ona-ona va jamiyat, davlat bagʻrida jismonan ham 

maʼnan unib-oʻsishini taʼminlash mumkin. Bu jarayonlar ham davlat siyosatini innovatsion, 

bardavom, uzluksiz, bosqichma-bosqich amalga oshirib borilishi kerak boʻlgan ijobiy 

islohotlarining mevasi sifatida roʻyobga chiqadi. Albatta, jamiyatning har tomonlama 

“farovonligi” farzandlarimizning ijtimoiy himoyaning barcha koʻrinishlaridan bahramand 

boʻlishi uchun sharoit yaratadi. Yoshlarni iqtidorlarini namoyon etishlari uchun yaratilgan 

“poyandoz”, albatta ularni kelajakda bu jamiyatni yanada yuksaklikka koʻtaruvchi gʻoyalar va 

ezgu-amallar bilan oʻzini oqlaydi. Chunki xalqimizda naql bor: “nima eksang, shuni oʻrasan”, 

degan. Bugungi asosiy ishimiz, jamiyatimizni vayronkor, buzgʻunchi gʻoyalardan ozod etish, 

qonuniy hujjatlarda buzgʻunchilik faoliyatiga cheklovlarni kengaytirish, barcha fuqarolarimizni 

yuksak maʼnaviyat egasiga aylantirish, farzandlarimiz ongida vayronkor gʻoyalarga nisbatan 

murosasiz munosabatini shakllantirish, kadrlarni sotilmaslik prinsipi asosida tarbiyalash. 

Yoshlarni ijtimoiy himoya qilishda, ularni quyidagi guruhlarga boʻlish mumkin:  

Birinchisi, yoshligidan bilimga, kasbga yoʻnaltirilgan, maʼlum bosqichlarni bosib oʻtgan, 

yashovchan, oʻrta va oliy maʼlumot va maʼlum fan sohasida yetarli bilim salohiyatiga ega boʻla 

olgan, hayotda oʻz maqsadi, orzu-umidlari, unga yetishish yoʻllarini yorqin tasavvur eta 

oladigan, maʼlum yutuqlarni qoʻlga kiritishga erishgan yoshlar. Birinchi guruhdagilar davlat 

tomonidan bilim olishlari uchun yaratilgan imkoniyatlardan unumli foydalangan. Oʻzbekiston 

hududida yoki chet elda bilim olish yoʻllari ochib berilgan. 

Birinchi guruhdagilar — ularni ichida davlat siyosatiga qiziquvchanligi bilan ajralib 

turadigan, yoshligidan taʼlim tizimining u yoki bu yoʻnalishlarida oʻz tengqurlarini ichida 

rahbarlik lavozimlarida, yoshlarni nodavlat tashkilotlarida faoliyat olib borgan yoshlar, 

natijada ayrimlari davlat boshqaruv tizimining u yoki bu sohasida mehnat qilib, mamlakat va 

jamiyat rivojiga kamarbasta boʻlayotgan yoshlar. 

Ikkinchi guruhdagilar – yoshligidan kasb-hunarni oʻzlashtirib kelgan, tadbirkorlikda ish 

yurita oladigan, ota-onasi, vasiysi, qarindosh-urugʻlarining biznes yoʻlidagi harakatlarida 

yordam berib, bu sohada ancha koʻnikmaga ega yoshlar; Bu toifadagi yoshlarga kasb-

hunarlarini davom ettirishlari yoki biznes sohasida faoliyat yuritishlari uchun davlat 

tomonidan keng imkoniyatlar ochib berilgan. Bu imkoniyatlardan foydalanib, oʻz ish faoliyatini 

yoʻlga qoʻygan yoshlar ham talaygina. 

Uchinchisi, yoshligidan qarovsiz qolgan, taʼlim va kasb-hunar sohasiga hech 

qiziqmaydigan, yetarli bilimga ega boʻlmagan, kelajagi haqida tasavvur qila olmaydigan 

yoshlar; bular ikkiga boʻlinadi; birinchisi jamiyatga zarari tegmaydi, kunlik pul topib, 

tirikchiligini oʻtkazish bilan ovora; ikkinchisi esa noqonuniy hayotga moslashib boʻlgan, 

ayrimlari jamiyatga zarar yetkazib, ozodlikdan mahrum etilgan, reabilitatsiyadan oʻtayotgan 

yoshlar. 



SCIENCEPROBLEMS.UZ-Ижтимоий-гуманитар фанларнинг долзарб муаммолари № S/7 (3)-2023 

 

127 
 

Bu guruhdagi yoshlar davlat siyosatidagi ijobiy faoliyatdan bebahra qolganlari 

hisoblanadi. Bunga sabab ular ayrim ota-onalar (buvilar, bobolar, vasiylar)ning, taʼlim sohasi 

vakillari, mahalla, voyaga yetmagan yoshlar bilan ishlovchi inspektorlarning sust faoliyati 

mevasi hisoblanadi. Ayrim ota-onalar konstitutsiyaviy burchlarini vijdonan vaqtida 

bajarmaganligi, taʼlim tizimida lavozimda oʻtirgan ayrim rahbarlar ishni toʻgʻri tashkil etilishini 

va nazoratini yetarli amalga oshirmagani, ayrim oʻqituvchilarning umumiy oʻrta taʼlim 

darsliklarini vijdonan oʻquvchiga yetkazib bera olmagani, taʼlim va tarbiyani sust olib borilgani, 

ayrim mahallalarda talab asosida ishlar tashkil etilmagani, voyaga yetmaganlar bilan ishlovchi 

ayrim inspektorlarning ishni toʻgʻri tashkil eta olmagani oqibatida bola voyaga yetganda oʻz 

hayotini toʻgʻri tashkil eta olmay, oʻrta koʻchada qolib ketishiga sababchi boʻlmoqdalar. 

Toʻrtinchisi, tugʻma yoki yoshligidan maʼlum nogironlikni yuklab olgan, 

sogʻlomlashtirish va ijtimoiy himoyaga muhtoj yoshlar; ular ham ikkiga boʻlinadi, birinchisi 

maʼlum hunar oʻrgangan, kasb-korlikning maʼlum yoʻnalishlari boʻyicha koʻnikmasi bor; 

ikkinchisi – hayotda oʻz oʻrnini topa olmaydigan, umrbod ijtimoiy himoyaga muhtoj yoshlar. 

Nogironlikni kelib chiqishiga sabab nima? Respublika hududlarida “qon va qon yaratish 

aʼzolari kasalliklari, nafas olish aʼzolari, ovqat hazm qilish aʼzolari, endokrin tizimi, siydik 

tanosil tizimi kasalliklari aholi orasida nisbatan koʻproq tarqalgan. Ayniqsa, katta 

yoshdagilarda yurak-qon tomir kasalliklari oʻlim va nogironlikka olib keluvchi omil boʻlgan”[3]. 

Irsiy kasalliklar ham nogironlik sababchisi hisoblanadi. 

Shuningdek, sogʻlom hayotga bepisandlik, yoshlarni “Oila Kodeksi”da nikohga kirishdagi 

toʻrtinchi talab — tibbiy koʻrikdan oʻtishdagi masʼuliyatsizlik, sogʻliqni saqlash tizimining ayrim 

nuqtalarida homiladorlik, tugʻishdagi asoratlar, chaqaloq parvarishi davridagi masʼuliyatsizlik, 

ota-onani farzandiga nisbatan belgilangan burchini toʻla bajarmagani kabilar ham nogironlikka 

olib keladi. 

Yoshlarni taxminan 4 guruhga boʻlib chiqildi. Bu guruhlarning barchasi davlat 

tomonidan ijtimoiy himoyaga muxtojlardir. Yoshlik davri tez oʻtib ketadi, uni uzluksiz tarbiyasi 

katta imkoniyatlarga zamin boʻladi. 

Olingan natijalar tahlili. Yoshlarni ijtimoiy himoya qilishning oʻziga xos xususiyatlari 

quyidagilardan iborat: 

- yoshlarni ijtimoiy himoya qilishda oila, ota-ona(vasiy), homiylar tomonidan amalga 

oshirilishining tabiiyligi; 

- yoshlar qatlamining barchasini u yoki bu darajada ijtimoiy himoya qilish zaruratining 

mavjudligi; 

- nafaqat davlat, balki nodavlat tashkilotlari, ijtimoiy institutlar faoliyatini yanada 

kuchaytirishning dolzarbligi; 

- korrupsiyadan xoli ijtimoiy himoya muhitini yaratish. 

Xulosa. Aholini, ayniqsa yoshlarni ijtimoiy himoya qilish doimo dolzarb boʻlib kelgan. 

Taraqqiyotning yangi bosqichida esa ijtimoiy himoya masalasiga yangicha, innovatsion 

yondoshuv asosida “yangi Oʻzbekistonni oʻz hayotidan rozi, baxtli insonlar mamlakatiga, har 

tomonlama rivojlangan ijtimoiy makonga aylantirish”[4] day konseptual gʻoya, 

islohotlarimizning asosiy maqsadiga aylandi. 

